Ш Е Ш І М
Қазақстан Республикасының атынан
 
18 қараша 2015 жыл                             			Үшарал қаласы
          Алматы облысы Алакөл аудандық соты құрамында: төрағалық етуші судья А., хатшылыққа М. ала отырып, талапкердің өкілі К. қатысуымен, өзінін ашық сот мәжілісінде талапкер Талдықорған қаласының прокуроры жауапкер С. келтірген медициналық көмек көрсету кезінде жұмсалған шығынды мемлекет пайдасына өндіру туралы талап арызы бойынша азаматтық ісін қарап, соттың 

А Н Ы Қ Т А Ғ А Н Ы:

Талапкер Талдықорған қаласының прокуроры сотқа келтірген талап арызында, 14.04.2015 жылы С. қатысты ҚР ҚК-нің 191 бабының 2 бөлігінің 1 тармағымен қылмыстық іс қозғалып, аталған баппен айып тағылғанын. Яғни, іс бойынша С. 14.04.2015 жылы сағат 04:00 шамасында, пайдақорлық ниетпен, жәбірленуші Б. өмірі мен денсаулығына қауіпті емес күш қолданып, жәбірленушінің денесіне орта және жеңіл дәрежедегі зиян келтіріп, бағасы 11 000 теңге тұратын «Максви» маркалы ұялы телефонын, бағасы 1 000 теңге тұратын «ДОС» сим-картасын, ішіндегі 5 000 теңгесімен бағасы 2 000 теңге тұратын әмиянын ашық түрде тартып алып, оқиға болған жерден бой тасалап кеткенін. Жәбірленуші Б. айыпталушы С. жасаған қылмыстық іс-әрекеттерінен Талдықорған қаласы облыстық ауруханасының нейрохирургия бөлімшесіне түскенін, ол жерде оған медициналық көмек көрсетіліп, Мемлекеттік бюджет есебінен 52 557 теңге қаражат жұмсалғанын. Аталған жағдай аурухананың берген анықтамасымен дәлелденетінін.  
Аталған жағдайларға байланысты жауапкер С. жәбірленуші Б. медициналық көмек көрсету кезінде жұмсалған 52 557 теңге мемлекет пайдасына өндіруді сұраған. 	 
Талапкердің өкілі К., сот мәжілісінде талап арызды толық қолдап, оны қанағаттандыруды сұрады.
Жауапкер С. сот мәжілісінде, талап арызды толық мойындайтынын, келтіретін қарсылықтарының жоқ екенін көрсетіп, талап арызды толык қанағаттандыруды сұрады. 
     	 Сот, талапкердің өкілін, жауапкерді тыңдап, іс құжаттарын зерттеп, талап арыз толығымен қанағаттандыруға жатады деп санайды.
	06.05.2015 жылғы Талдықорған қалалық сотының үкіміне сай, С. ҚР ҚК-нің 191 бабының 2 бөлігінің 1 тармағымен кінәлі деп танылған, яғни қылмыстық оқиға бойынша 14.04.2015 жылы сағат 04.00 шамасында С. пайдақорлық ниетпен, жәбірленуші Б. өмірі мен денсаулығына қауіпті емес күш қолданып, 24.04.2015 жылғы 18-02-26/151 санды сот-медициналық сарапшының қорытындысына сәйкес жәбірленушінің денесіне «орта» және «жеңіл» дәрежедегі зиян келтіріп, бағасы 11 000 теңге тұратын «Максви» маркалы ұялы телефонын, бағасы 1 000 теңге тұратын «ДОС» сим-картасын, ішіндегі 5 000 теңгесімен бағасы 2 000 теңге тұратын әмиянын ашық түрде тартып алғаны анықталып отыр. 
Сонымен қатар, №3866 медициналық, амбулаториялық картадан алынған көшірмесіне сай, жәбірленуші Б. еміне мемлекеттік бюджеттен 52 557 теңге 97 тиын жұмсалғандығы анықталып отыр.
Қазақстан Республикасы АК-нің 917 бабының 1 бөлігінің негізінде азаматтар мен заңды тұлғалардың мүліктік немесе мүліктік емес игіліктері мен құқықтарына заңсыз іс-әрекеттермен (әрекетсіздікпен) келтірілген (мүліктік және (немесе) мүліктік емес) зиянды, оны келтірген тұлға толық көлемінде өтеуге тиіс.
Сонымен қатар, ҚР ҚІЖК-нің 62 бабының 2 бөлігінің 2 тармағының талаптарына сай, прокурор айыпталушыға немесе оның іс-әрекеті үшін мүліктік жауаптылықта болатын тұлғаға мемлекеттің мүдделерін қорғап талап қоюға құқылы екендігі көрсетілген.
Аталған жағдайларға байланысты, сот медициналық көмек көрсету кезінде жұмсалған шығын кінәлі тұлғадан толығымен өндірілуі тиіс және жауапкерден АІЖК-нің 116 бабына сай мемлекеттің пайдасына мемлекеттік баж сомасын өндірілуі тиіс деп табады. 
  	 Жоғарыда көрсетілген негіздерін және ҚР АІЖҚ-нін 217-221-баптарын басшылыққа ала отырып,сот

 Ш Е Ш І М     Е Т Т І:

Талдықорған қаласының прокурорының талап арызы - қанағаттандырылсын.
С. мемлекет пайдасына жәбірленуші Б. бюджеттің (мемлекетін) есебінен медициналық көмек көрсету үшін жұмсалған 52 557 (елу екі мың бес жүз елу жеті) теңге және мемлекеттік баж салығы 1 577 (бір мың бес жүз жетпіс жеті) теңге өндірілсін.  
[bookmark: _GoBack]Шешімге риза болмаған жағдайда Алакөл аудандық соты арқылы Алматы облыстық сотының азаматтық істер қарайтын сот алқасына 15 күн ішінде тараптар арыздануға немесе прокурор наразылық келтіруге құқылы.

